

Nussbaumen, 8. Januar 2006


Halli-hallo Steffü!
G

ar nöd so eifach, dir öbbis längers z schriibe, wenn mer nöd gnau weiss i welem Aboriginal-Dorf du sitzisch und öb’s det so was git wie Telefon-Antänne oder Internet-Kafi. Ich ha’s jetzt mol uf dem Wäg probiert, han aber kei Ahnig wie lang das Ding unterwägs sii wird. Drum isch es halt es Briefli us de Vergangeheit und nöd unbedingt sehr aktuell. Naja, so schlimm isch das eigentli gar nöd… .

W

ie du am Datum aa gsehsch schriibi e Woche noch em Johreswächsel. Wünsch dir nomol es Guets Neus. Hoffe du bisch guet grutscht. De Silvester isch bi eus vo Arbeit prägt gsi: am Morge am 8i simmer uf Klote usegfahre, det isch wieder e Party gsi wo mer WC-Wäge glieferet und installiert händ und en chline Bode händ müesse baschtle. Tönt nöd noch so viel, aber es sind doch 4 WC-Wäge gsi wo all händ müesse mit Strom versorgt werde und Wasserzue- und abfluss brucht händ. Mer händ denn au no gäg de Schluss rächt müesse pressiere, will am 2 am Nomitag simmer im Baregg usse erwartet worde. Det het am Obig die „gröscht Silvesterparty vom Aargau“ stattgfunde, die wo früehner im Trafo gsi isch. Au die händ en WC-Wage bruucht (sorry, wird e chli Fäkal-lastig *g*), e grossi Mängi an Absperrgitter und die kompletti Garderobe. Bi dene Arbeite hämmer d Ziit falsch iigschätzt. Eigentli hämmer noch em Schaffe no welle zu mir i euse Party-Estrich höckle und Bachofefood verdrucke. Das hämmer denn gstriche, will mer bis noch de 7ne gschaffet händ und scho noch de 8i sind Simon und Daniela uf Frick ane Silvesterparty go flyere för d Hüttezauber-Party, de Nöthi und ich sind wieder is Baregg zrugg und händ det eusi Flyer de Gäst id Hand druckt.
Churz vor Mitternacht sind denn die andere vo de Gruppe bi eus iitrudlet und mer händ no mitenand chönne aastosse. Ich bin denn nömm so lang bliebe, ich ha mich a dem Tag zünftig verchältet (am Obig hets no grägnet), d Party isch eh nöd so de Hammer gsi und bin froh gsi woni im Bett gläge bin – am nächste Tag bini ziemli schlächt zwäg gsi, ha nöd chönne hälfe abruume. Immerhin het denn euses Bachofefood-Träffe chönne stattfinde.

A

m 3. het d Schuel wieder aagfange, und leider hani über d Wiehnachtsferie so ziemli gar nüt för d Schuel gmacht, debii stönd grad es paar Vorträg aa woni no halte sött. Mit minere Motivation isch es au scho besser gstande… . Ach, wird scho irgendwie goh.
Z

um Schriibziitpunkt stömmer 1 Woche vor eusere Hüttezauber-Party. Mer händ rächt fliessig Werbig gmacht, aber das müemer au. D Holdrio, wo mer soscht immer gern anegange sind, findet das Johr plötzli a eusem Datum statt – in Nussbaume. Und au soscht hämmer nöd grad wenig Konkurrenz. Naja, mer wänd trotzdem zueversichtlich sii dass mer eusi Lüüt händ und d Party wieder en Erfolg wird.
S

o, ich hoffe, ich ha dich demit wieder e chli chönne update was bi eus e so gloffe isch – au wenn das alles jo ebe leider scho nömm sonderlich aktuell isch. En persönliche Uusblick was mich betrifft? Hm, schwierig… bzw. eifach. Irgend es Skiweekend wird no einisch aastoh, d GV vom Boomerangs-Verein und bald mol einigi Fasnachtsparties – wenn i a letscht Johr dänke en Grund zum mich druf freue! *g* Endi Februar hani 2 Woche Semesterferie, und bis det ane isch eifach Schuelalltag aagseit. Dänke do hesch du es interessanters Programm… .
A

lso du, ich wünsche dir no ganz e tolli Ziit, vermuetli bisch du jetzt in Neuseeland? Gnüss die Ziit, heb’s guet und… jo, chom denn au gsund wieder zrugg.

G

anz liebi Grüessli, Küssli und Umarmige us de Schwiiz!

